
2019 թվականի  N      -Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ԴԵԿՏԵՄԲԵՐԻ 2-Ի N 1698-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ

Հիմք ընդունելով «Նորմատիվ իրավական ակտերի մասին» ՀՀ օրենքի 34-րդ հոդվածի, Հայաստանի Հանրապետության աշխատանքային օրենսգրքի 183-րդ հոդվածի 2-րդ մասի պահանջները՝ Հայաuտանի Հանրապետության կառավարությունը որոշում է.
1. Հայաստանի Հանրապետության կառավարության 2010 թվականի դեկտեմբերի 2-ի «Ծանր, վնասակար արտադրությունների, աշխատանքների, մասնագիտությունների և պաշտոնների, առանձնապես ծանր, առանձնապես վնասակար արտադրությունների, աշխատանքների, մասնագիտությունների և պաշտոնների ցանկերը հաստատելու, Հայաստանի Հանրապետության կառավարության 2005 թվականի օգոստոսի 11-ի N 1599-Ն որոշման մեջ փոփոխություններ և լրացումներ կատարելու, Հայաստանի Հանրապետության կառավարության 2006 թվականի հունիսի 16-ի N 876-Ն որոշման մեջ փոփոխություններ կատարելու և Հայաստանի Հանրապետության կառավարության մի շարք որոշումներ ուժը կորցրած ճանաչելու մասին» N 1698-Ն որոշման N 1 հավելվածի «XIV. Առողջապահական և սոցիալական ապահովության հիմնարկներ»  բաժինը լրացնել հետևյալ բովանդակությամբ նոր` 27-րդ կետով. «

	27. Բացառապես մտավոր և հոգեկան խնդիրներ (այդ թվում՝ աուտիզմ) ունեցող անձանց խնամքի և սոցիալական վերականգնողական ծառայություններ մատուցող կազմակերպությունների սոցիալական աշխատող, սոցիալական մանկավարժ, դաստիարակ, մեթոդիստ համակարգող, էրգոթերապիստ, խմբավար (ըստ ուղղությունների), մասնագետ` աշխատանքային թերապիայի, հատուկ մանկավարժ (այդ թվում՝ լոգոպեդ, տիֆլոմանկավարժ, սուրդոմանկավարժ, օլիգոֆրենոմանկավարժ), հոգեբան (այդ թվում՝ հատուկ հոգեբան, վարքային թերապիստ), սպասուհի, դայակ, հոգեբույժ, բուժքույր, ադապտիվ ֆիզկուլտուրայի մասնագետ 


»:
2. Սույն որոշումն ուժի մեջ է մտնում 2020 թվականի հունվարի 1-ից:


ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ԴԵԿՏԵՄԲԵՐԻ 2-Ի N 1698-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

	1.
	Իրավական ակտի անհրաժեշտությունը

	
	«Հայաստանի Հանրապետության կառավարության 2010 թվականի դեկտեմբերի 2-ի N 1698-Ն որոշման մեջ լրացում կատարելու մասին» կառավարության որոշման նախագծի (այսուհետ՝ Նախագիծ) մշակումը բխում է  բացառապես մտավոր և հոգեկան խնդիրներ (այդ թվում՝ աուտիզմ) ունեցող անձանց խնամքի և սոցիալական վերականգնողական ծառայություններ մատուցող կազմակերպություններում մասնագիտացված աշխատանք կամ խնամք իրականացնողների համար սոցիալ-աշխատանքային միասնական երաշխիքներ ապահովելու անհրաժեշտությունից:

	2.
	Տվյալ բնագավառում իրականացվող քաղաքականությունը, ընթացիկ իրավիճակը և խնդիրները

	
	Ելնելով այն հանգամանքից, որ նախարարության քաղաքականությունը ուղղված է ապաինստիտուտոնալացմանը,  երեխաների և երիտասարդների մուտքը հատուկ շուրջօրյա հաստատություններ կանխարգելելու առումով առանձնահատուկ դեր են ստանձում համայնքային ծառայությունները: Մինչդեռ մտավոր և հոգեկան առողջության խնդիրներ ունեցող անձանց համար առկա ծառայությունների և մասնագետների պակասը, ինչպես նաև աշխատավարձերի անհրապույր լինելը ռիսկ են հանդիսանում ծառայությունների առկայության, հետևաբար նաև հաշմանդամություն ունեցող անձանց համայնքում ապրելու իրավունքի ապահովան համար:
Միաժամանակ, Հայաստանի Հանրապետության կառավարության 2010 թվականի դեկտեմբերի 2-ի N 1698-Ն որոշմամբ, ի թիվս այլոց, երաշխիքներ են սահմանված նաև հոգեկան և մտավոր խնդիրներ ունեցող անձանց հետ աշխատող մասնագետների համար, հաշվի առնելով այդ աշխատանքների հետ կապված առանձնահատկություննեը: Միասնական մոտեցում ցուցաբերելու տեսանկյունից, այս ցանկում պետք է ներառվեն բոլոր այն պաշտոններն ու մասնագիտություննները, որոնք նույնպես կատարում են նմանատիպ աշխատանք: 
Նախագիծը տարածվում է բացառապես մտավոր և հոգեկան խնդիրներ (այդ թվում՝ աուտիզմ) ունեցող անձանց խնամքի և սոցիալական վերականգնողական ծառայություններ մատուցող բոլոր կազմակերպություններում մասնագիտացված աշխատանք կամ խնամք իրականացնողների վրա` անկախ պետական բյուջեից դրամաշնորհ տրամադրելու հանգամանքից:
Նման աշխատանքներ են իրականացվում նաև աշխատանքի և սոցիալական հարցերի նախարարության առանձին ծախսային միջոցառումների շրջանակներում ծառայություններ մատուցող կազմակերպությունների կողմից (դրամաշնորհի տրամադրմամբ): Տվյալ միջոցառումների շրջանակներում սպասարկվող շահառուները բացառապես մտավոր և հոգեկան խնդիրներ ունեցող անձիք են: 
Նախագծի 2-րդ կետով սահմանված  է, որ որոշումն ուժի մեջ է մտնում 2020 թվականի հունվարի 1-ից: 2020-2022թթ. ՄԺԾ ծրագրում համապատասխան ֆինանասական հաշվարկները նախատեսվել և հաստատվել են այս հանգամանքը հաշվի առնելով: 

	
	Կարգավորման նպատակը և բնույթը

	
	Նախագծի նպատակն է ապահովել բացառապես մտավոր և հոգեկան խնդիրներ (այդ թվում՝ աուտիզմ) ունեցող անձանց խնամքի և սոցիալական վերականգնողական ծառայություններ մատուցող կազմակերպություններում (այսուհետ՝ կազմակերպություն) մասնագիտացված աշխատանք կամ խնամք իրականացնողներին  աշխատավարձի հավելում վճարելու իրավական հիմքը: 

	4.
	Նախագծի մշակման գործընթացում ներգրավված ինստիտուտները և անձինք

	
	Նախագիծը  մշակվել է աշխատանքի և սոցիալական հարցերի նախարարության կողմից:

	5.
	Ակնկալվող արդյունքը

	
	Բացառապես մտավոր խնդիրներ (այդ թվում՝ աուտիզմ) ունեցող անձանց խնամքի և սոցիալական վերականգնողական ծառայություններ մատուցող կազմակերպություններում մասնագիտացված աշխատանք կամ խնամք իրականացնողների`  սոցիալական աշխատողի, սոցիալական մանկավարժի, դաստիարակի, մեթոդիստ համակարգողի, էրգոթերապիստի, խմբավարի (ըստ ուղղությունների), հատուկ մանկավարժի (այդ թվում՝ լոգոպեդ, տիֆլոմանկավարժ, սուրդոմանկավարժ), հոգեբանի (այդ թվում՝ հատուկ հոգեբան, վարքային թերապիստ), սպասուհու, դայակի, հոգեբույժի, բուժքույրի, ադապտիվ ֆիզկուլտուրայի և աշխատանքային թերապիայի մասնագետների նվազագույն աշխատավարձը  2020 թվականի հունվարի 1-ից կավելանա 30%-ով:













	Տ Ե Ղ Ե Կ Ա Ն Ք

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ԴԵԿՏԵՄԲԵՐԻ 2-Ի N 1698-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԲԱՑԱԿԱՅՈՒԹՅԱՆ ՄԱՍԻՆ


Նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չկա:






























Տ Ե Ղ Ե Կ Ա Ն Ք

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ԴԵԿՏԵՄԲԵՐԻ 2-Ի N 1698-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ»  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ  ԵԿԱՄՈՒՏՆԵՐԻ ՈՒ  ԾԱԽՍԵՐԻ ԷԱԿԱՆ  ԱՎԵԼԱՑՄԱՆ ԿԱՄ ՆՎԱԶԵՑՄԱՆ ԲԱՑԱԿԱՅՈՒԹՅԱՆ ՎԵՐԱԲԵՐՅԱԼ

	Նախագծի ընդունման դեպքում, սահմանված դրույթը տարածվում է նաև աշխատանքի և սոցիալական հարցերի նախարարության կողմից դրամաշնորհի տրամադրմամբ հետևյալ ծախսային ծրագրերի շրջանակներում համապատասխան աշխատողների նկատմամբ՝ 

	Ծրագրի անվանումը
	Հաստիքների թիվը
	2020թ բյուջեով  աշխատավարձի վճարման համար  անհրաժեշտ գումար
/հազար դրամ/

	Աուտիզմ ունեցող անձանց սոցիալ-հոգեբանական աջակցություն ցերեկային կենտրոնում
	60
	86689,5


	Մտավոր խնդիրներով հաշմանդամություն ունեցող անձանց ցերեկային սոցիալ-վերականգնողական ծառայություններ:
	57
	82355,04



	Հոգեկան առողջության խնդիրներ ունեցող անձանց շուրջօրյա խնամքի ծառայությունների տրամադրում
	28
	40455,11

	Հոգեկան առողջության խնդիրներ ունեցող անձանց ցերեկային խնամքի ծառայություններ
	28
	40455,11


	Ընդամենը
	
	249954,76



        Հաշվարկը կատարվել է հետևյալ կերպ` նվազագույն աշխատավարձ` (92617 դրամ+ 30% հավելում)* հաստիքային միավոր*12:

ՀՀ պետական բյուջեի 2020-2022թթ. միջնաժամկետ ծախսերի ծրագրոով համապատասխան ֆինանասական հաշվարկները կատարվել են հաշվի առնելով սույն նախագծով նախատեսված կարգավորումները (30% հավելում): Սակայն 2020 թվականի հունվարի 1-ից նախատեսվող  նվազագույն աշխատավարձի աճով պայմանավորված, կարող են պահանջվել լրացուցիչ ֆինանսական միջոցներ: 
[bookmark: _GoBack]

ՏԵՂԵԿԱՆՔ-ԱՄՓՈՓԱԹԵՐԹ
	

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2010 ԹՎԱԿԱՆԻ ԴԵԿՏԵՄԲԵՐԻ 2-Ի N 1698-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ  ԿԱՌԱՎԱՐՈՒԹՅՈՒՆ
ՈՐՈՇՄԱՆ ՆԱԽԱԳԾԻ

	Առաջարկության,
առարկության հեղինակը,
ամսաթիվը
	Առարկության,  առաջարկության բովանդակությունը
	Եզրակացություն


	Առողջապահության նախարար
/11.01.2019թ.
ԱԹ/02.1/158-19/
	Նախագծի 1-ին կետը համապատասխանեցնել օրենսդրական տեխնիկայի կանոններին:

	Ընդունվել է, համապատասխանեցվել է 

	Ֆինանսների նախարար
/14.01.2019թ.
01/9-1/275-19/
	Նախագծով առաջարկվում է ՀՀ կառավարության 2010 թվականի դեկտեմբերի 2-ի N 1698-Ն որոշման N 1 հավելվածի «Առողջապահական և սոցիալական ապահովության հիմնարկներ» բաժինը լրացնել 27-րդ կետով, որը բացառապես մտավոր խնդիրներ ունեցող անձանց խնամքի ծառայություններ մատուցող կազմակերպություններում մասնագիտացված աշխատանք կամ խնամք իրականացնողներին ծանր աշխատանք կատարելու համար հավելում վճարելու իրավական հիմքի ապահովումն է և ՀՀ պետական բյուջեից կպահանջվի լրացուցիչ 18,9 մլն դրամ: 
Այդ կապակցությամբ հայտնում ենք, որ Նախագծում բացակայում են 18,9 մլն դրամի գծով համապատասխան հաշվարկ-հիմնավորումները և վերջինիս  գծով  ՀՀ 2019 թվականի պետական բյուջեով համապատասխան ֆինանսական միջոցներ նախատեսված չեն:
Ելնելով վերոգրյալից հայտնում ենք, որ Նախագծի հետագա քննարկումը հնարավոր ենք համարում Նախագծին կից տեղեկանքում նշված ծրագրերի համար ՀՀ 2019 թվականի պետական բյուջեով հաստատված ընդհանուր հատկացումների շրջանակներում իրականացնելու պայմանով՝ համապատասխան հաշվարկ-հիմնավորումների առկայության պայմաններում:
	Ընդունվել է,
հաշվարկ-հիմնավորումը ուղարկվել է ֆինանսների նախարարություն, նախագծի 2-րդ կետը լրամշակվել է և սահմանվել, որ որոշումն ուժի մեջ է մտնում 2020 թվականի հունվարի 1-ից, հաշվի առնելով, որ 2019 թվականի պետական բյուջեով այս նպատակի համար ֆինանսական միջոցներ նախատեսված չեն:

	Ֆինանսների նախարար
/13.02.2019թ.
01/9-1/2099-19/
	Նախագծի 1-ին կետով նախատեսվում է ՀՀ կառավարության 02.12.2010թ. N 1698-Ն որոշման N 1 հավելվածի «XIV. Առողջապահական և սոցիալական ապահովության հիմնարկներ» բաժինը լրացնել հետևյալ բովանդակությամբ նոր` 27-րդ կետով.
«Բացառապես մտավոր խնդիրներ (այդ թվում՝ աուտիզմ) ունեցող անձանց խնամքի և սոցիալական վերականգնողական ծառայություններ մատուցող կազմակերպությունների սոցիալական աշխատող, սոցիալական մանկավարժ, դաստիարակ, մեթոդիստ համակարգող, էրգոթերապիստ, խմբավար (ըստ ուղղությունների), մասնագետ` աշխատանքային թերապիայի, հատուկ մանկավարժ (այդ թվում՝ լոգոպեդ, տիֆլոմանկավարժ, սուրդոմանկավարժ, օլիգոֆրենոմանկավարժ), հոգեբան (այդ թվում՝ հատուկ հոգեբան, վարքային թերապիստ), սպասուհի, դայակ, հոգեբույժ, բուժքույր, ադապտիվ ֆիզկուլտուրայի մասնագետ»:
Այդ կապակցությամբ, նկատի ունենալով, որ Նախագիծը ուժի մեջ կմտնի 2020 թվականից և այն կհանգեցնի ՀՀ պետական բյուջեից լրացուցիչ ֆինանսական միջոցների հատկացման անհրաժեշտության, հայտնում ենք, որ նշված նպատակով ՀՀ 2019-2021 թվականների պետական միջնաժամկետ ծախսերի ծրագրով 2020-2021 թվականների համար համապատասխան միջոցներ նախատեսված չեն: 
	Ընդունվել է ի գիտություն,
Անհրաժեշտ փոփոխությունները կներառվեն 2020-2022 թթ. պետական միջնաժամկետ ծախսերի ծրագրի նախագծում:

	Արդարադատության նախարար /27.03.2019թ.
/01/14/6499-19/
	«Հայաստանի Հանրապետության կառավարության 2010 թվականի դեկտեմբերի 2-ի N 1698-Ն որոշման մեջ լրացում կատարելու մասին» կառավարության որոշումը համապատախանում է Հայաստանի Հանրապետության օրենսդրությանը: 
	Ընդունվել է ի գիտություն:

	«Ջերմիկ անկյուն» հիմնադրամ
	Շնորհակալություն եմ հայտնում նման կարևոր նախագիծ ձեռնարկելու համար:  Նմանօրինակ նախագծերը հնարավորություն են տալիս որակապես բարձրացնելու աշխատանքային որակը, ինչը չափազանց կարևոր է ոլորտի համար:  Իմ դիտարկումն միայն այն է, որ 1.աշխատակիցների ցանկում նշված չէ «սոցիալական սպասարկող» պաշտոնը: «Ջերմիկ անկյուն» խմբային տների աշխատակիցների մեծամասնությունը ստանձնում է այդ պաշտոնը՝ համաձայն կազմակերպության և ՀՀ Աշխատանքի և սոցիալական հարցերի նախարարության հետ կնքված պայամանագրի, և հետագա անհամապատասխանություններից խուսափելու համար, կարծում եմ ճիշտ կլինի, որ դա էլ ներառվի:    
	Ընդունվել է ի գիտություն,
առաջարկը ենթակա է քննարկման

	
	2.Նաև առաջարկում եմ, հնարավորության դեպքում,  ՀՀ Կառավարության հաստատմանը  ներկայացնել  արդեն իսկ որոշ բնագավառներում տարիներ շարունակ գործող և լավ համբավ վայելող «սոցիալական ապահովագրությունը»:  Հաճախակի լինում են դեպքեր, երբ աշխատակիցը նախընտրում է այն աշխատանքը, որը ներառում է նմանատիպ ապահովագրություն և մեր նման կազմակերպությունները որակյալ աշխատակազմ ձևավորելու խնդիր են ունենում:
	Ընդունվել է ի գիտություն
Առաջարկը սույն նախագծի կարգավորման առարկան չէ:

	«Խնամք» հասարակական կազմակերպություն
	Նախագծի վերաբերյալ տալիս ենք դրական կարծիք և հայտնում  մեր աջակցությունը:

	Ընդունվել է ի գիտություն

	«Մայրի» ՀԿ
	Նախագծում նշված մասնագիտությունները իրոք պահանջում են հավելյալ վճարում: Ճիշտ է, ամենևին էլ չեմ համարում մտավոր խնդիրներով մարդկանց հետ աշխատանքը վնասակար մասնագետի առողջությանը: Հակառակը, իմ խորին համոզմամբ, նրանք կարող են մեզ վերադարձնել մեր ժամանակներում մեզ այդպես պակասող հոգեկան առողջությունը և ինքնազարգացման ձիրքը: Սակայն այս մարդկանց հետ աշխատող մասնագետը պիտի վճարվի այնպես,որ ժամանակ և հնարավորություն ունենա անընդհատ ինքնազարգացման,  ինքնակրթության, թրեյնինգների մասնակցության, լիարժեք հանգստի: Այնինչ, իմ տեղեկատվությամբ, մասնագետները հաճախ ստիպված են աշխատել մի քանի տեղ, որպեսզի գոնե ինչ որ  չափով ապահովեն իրենց ընտանիքի բարեկեցությունը: Սուղ են լիարժեք հանգստանալու հնարավությունները:Հաճախ ժամանակ և ֆինանսական հնարավորություն չի լինում մասնագիտական թրեյնինգների մասնակցության: Արդյունքում, չի ապահովվում մասնագետի աշխատանքի բարձր որակ:
     Միակ անհանգստությունս այն է,որ կոնկրետ մեր կազմակերպությունը չունի օրինակ, պետական հովանավորություն և այդ պայմաններում մեզ հեշտ չի լինի ապահովել աշխատավարձի տվյալ բարձրացումը: Հուսով եմ, որ կունենանք այն հաջորդ տարում՝ մասնակցելով պետական դրամաշնորհային ծրագրերին:
      Բոլոր քաղաքակիրթ երկրներում այս կարգի աշխատանքը միշտ պետական աջակցության ներքո է, քանի որ չի դիտարկվում որպես բիզնես և  դժվար կարող է ինքնաֆինանսավորվել:
	Ընդունվել է ի գիտություն

	«Փրկություն»  հաշմանդամ երեխաների և երիտասարդների կենտրոն ԲՀԿ
	       Ներկայացված նախագիծը ընդունելի և ողջունելի է, քանի որ 30%-ով աշխատավարձի բարձրանալու պարագայում փոքրիշատե կփոխվի մարդկանց սոցիալական վիճակը, որը խթան կհանդիսանա ավելի ակտիվ աշխատելու համար խոցելի խմբերի հետ: 
       Մտավոր և հոգեկան առողջության խնդիրներ, այդ թվում աուտիզմ և վարքային շեղումներ ունեցող անձինք համարվում են առանձնապես ծանր խնդիրներ ունեցողներ, որոնց մոտ կենտրոնական նյարդային համակարգի օրգանական ախտահարման հետևանքով,  առավել ևս դեռահաս և երիտասարդ տարիքում, դրսևորվում են  զուգակցված նյարդային, հոգեկան, հուզական և վարքային խնդիրներ: Հետևաբար խնամք և  զբաղվածություն ապահովելու ընթացքում շահառուների մեծ մասը ցուցաբերում է ոչ ադեկվատ վարք ոչ միայն միմյանց, այլ նաև աշխատող անձնակազմի նկատմամբ: Նման շահառուները ամբողջ կյանքում ունեն կողմնակի աջակցության կարիք: Բացի այդ անձնակազմից պահանջվում է առավել զգոնություն և նրբանկատություն՝ զուգակցվող երբեմն էպիլեպտիկ դրսևորում ունեցող շահառուների նկատմամբ: 
    Չնայած նրան, որ ՀՀ պետբյուջեով Սոցիալական պաշտպանության ոլորտում գործող հասարակական կազմակերպություններին պետական աջակցությունը և աշխատավարձի փոխհատուցումը կատարվում է միասնական սկզբունքով՝ ՀՀ-ում գործող նվազագույն աշխատավարձի չափով, սակայն կարծում ենք, որ այն արդարացված չէ մտավոր և հոգեկան առողջության խնդիրներ ունեցող անձանց հետ աշխատող անձնակազմի նկատմամբ, քանի որ նրանք որքան էլ պատրաստակամ և գիտակցելով, թե ինչ խմբի հետ են աշխատում, ամեն դեպքում ապահովագրված չէ նրանց անվտանգությունը շահառուների առողջության տեսանկյունից և անկանխատեսելի պոռթկումներից, բացի այդ նվազագույն աշխատավարձը համապատասխան չէ կենսական զամբյուղի անհրաժեշտությանը: Նվազագույն աշխատավարձով աշխատող անձնակազմը՝ համբերատար և երկար տարիներ աշխատելուց հետո, առավել ևս վերջին երկու տարին հոգնել է սպասել աշխատավարձի 30%-ով բարելավմանը, որն էլ բերում է մասնագետների արտահոսքի: 
        Կարծիք.  Հայաստանի Հանրապետության Կառավարության 2010  թվականի դեկտեմբերի 2-ի N 1698-Ն  որոշման համաձայն պետական բյուջեից ֆինանսավորում ստանան բացառապես այն ՀԿ-ները, ովքեր աշխատում են առավել խոցելի՝ մտավոր, հոգեկան առողջության այդ թվում աուտիզմ և վարքային շեղումներ ունեցող շահառուների հետ:
	Ընդունվել է ի գիտություն

	«Իմ ուղին» բարեգործական հիմնադրամ
	Նախագիծը  լավ է արտացոլում Աուտիզմ  ախտորոշում ունեցող անձանց  կարիքները և նրանց հետ աշխատող մասնագետների ցանկը, գնահատում ենք, որ նշված մասնագետները ընդգրկվել են ծանր վնասակար աշխատանքների ցանկում: Անհրաժեշտ է ընդգծել, որ ի լրումն այն բոլոր միջոցառումներին, որոնք իրականացվում են Աուտիզմով մարդկանց կրթականան և վերականգնողական կարիքներին աջակցելու համար, շատ կարևոր է նպաստել վերջիններիս ներառմանը  հասարակության մեջ , միևնույն ժամանակ աուտիզմ ունեցող անձանց մեծամասնությունը ամբողջ կյանքի ընթացքում ունենում են  աջակցման և ուղղորդման կարիք, որը իրականացվում է անմիջական մասնագետների կողմից, ովքեր էլ ինչպես նշում են բազմաթիվ հետազոտություններ, համարվում եմ մտավոր խնդիրներ ունեցող մարդկանց առաջնային և երբեմն միակ սոցիալական շփման օղակը:  Աուտիզմ ունեցող   մարդկանց հետ  աշխատանքը ամբողջ աշխարհում համարվում է ամենածանր աշխատանքներից մեկը, քանի որ այն պահանջում է ֆիզիկական և  հոգեբանական լարվածություն, մասնագիտական լուրջ պատրաստվածություն, հարկ ենք համարում նշել նաև, որ աուտիզմ ունեցող դեռահասների և մեծահասակների  մոտ շատ հաճախ կամ մշտապես   դրսևորորվում է  ագրեսիվ և վնասող   վարք, ինչը աշխատակազմից  պահանջում է գեր համբերոթյուն, գիտելիքներ և հմտություններ, ուստի  ավելացնելով  մասնագետների նվազագույն աշխատավարծը  30%-ով՝  նվազագույն է ինչ պետք է անհապաղ անել այս տիպի մասնագետների համար: Անհրաժեշտ ենք համարում ընդգծել, որ այս նախագիծը արդեն երկու տարի քննակվում է և աշխատակազմը համբերատար սպասուոմ է դրական որոշման:
Ակնհայտ է, որ  97800 դրամը  նորից ամենևին չի համապատասխանում այս աշխատանքի բարդությանը և կարևորությանը, բայց այն պետք է անել  և մեկ օր  առաջ:  Աշխատանքի  անբավարար նյութական գնահատումը կբերի նրան, որ  մասնագետները  կսկսեն աշխատանք փնտրել ուրիշ ոլորտներում և կորցնել իրենց մասնագիտական հմտությունները: Արդյունքում հաշմանդամություն ունեցող անձինք կարող են զրկվել  բարձրորակ և հմուտ մասնագետի օգնությունից, իսկ կազմակերպությունը որակյալ աշխատողից և արդյունքում  կենտրոնը հնարավորություն չի ունենա որակյալ ծառայություններ տրամադրել: 
Հասկանալով մեր երկրի  արդի ֆինանսական  վիճակը՝  30% հավելավճարը դա այն նվազագույնն է ինչ պետք  է արվի անհապաղ: 
	Ընդունվել է ի գիտություն

	«Ձորակ» հոգեկան առողջության խնդիրներ ունեցող անձանց խմամքի կենտրոն» ՊՈԱԿ
	Նախագծի վերաբերյալ առաջարկություններ չկան, կարծիքը` դրական:
	Ընդունվել է ի գիտություն

	e-draft.am

